
გადაწყვეტილება

საქართველოს სახელით

02.04.2019 წელი ქ.

რუსთავი

შესავალი ნაწილი

რუსთავის საქალაქო სასამართლო

მოსამართლე ნ----თ----–---–ი

სხდომის მდივანი ე-–--- ო----ე

მოსარჩელე - შპს ,,ჰ------",

წარმომადგენელი - ჯ------ მ--------ი,

მოპასუხე - გ--------ის მუნიციპალიტეტის მერია,

გ--------ის მუნიციპალიტეტის მერიის ზედამხედველობის სამსახური,

წარმომადგენელი- გ------- ე-–--–---–ი, მ--- შ----–-–---–ი,

დავის საგანი - ადმინისტრაციულ-სამართლებრივი აქტების ბათილად ცნობა

აღწერილობითი ნაწილი
1. სასარჩელო მოთხოვნა

მოსარჩელე მოითხოვს გ--------ის მუნიციპალიტეტის ზედამხედველობის

სამსახურის 2018 წლის 30 ივლისის №-- შემოწმების აქტის, გ--------ის

მუნიციპალიტეტის მერიის ზედამხედველობის სამსახურის პირველადი

სტრუქტურული ერთეულის ხელმძღვანელის 2018 წლის 30 ივლისის №--

არქიტექტურულ-სამშენებლო საქმიანობაზე დაჯარიმების შესახებ

დადგენილების, გ--------ის მუნიციპალიტეტის მერის მოადგილის რ----- ე---ის

2018 წლის 18 ოქტომბერს №-------- წერილისა და გ--------ის მუნიციპალიტეტის

მერის ზედამხედველობის სამსახურის 2018 წლის 20 დეკემბრის №-- საურავის

დარიცხვის შესახებ დადგენილების ბათილად ცნობას.

მოსარჩელის მითითებით, შპს ,,ჰ------ს" საკუთრებაში ერიცხება უძრავი ქონება,

მდებარე: გ--------ის მუნიციპალიტეტი, სოფელი თელეთი, ს.კ. 81.03.1-.3--, სადაც

თითქოს გ--------ის მუნიციპალიტეტის მერიის ზედამხედველობის სამსახურის

თანამშრომლებმა ჩაატარეს შემოწმება და დაადგინეს უნებართვო მშენებლობის,

არქიტექტურულ-სამშენებლო საქმიანობის დარღვევის ფაქტი, რის გამოც ეს

უკანასკნელი დაჯარიმდა. დადგენილება დაჯარიმების შესახებ მოსარჩელის

მიერ გასაჩივრებული იქნა გ--------ის მუნიციპალიტეტის მერიაში, რაც

ადმინისტრაციული ორგანოს მიერ არ დაკმაყოფილდა.

2. მოპასუხის პოზიცია

მოპასუხე გ--------ის მუნიციპალიტეტის მერიას წარმომადგენელმა

წერილობითი შესაგებლით სარჩელი არ ცნო იმ საფუძვლით, რომ არ

არსებობს გასაჩივრებული აქტების ბათილად ცნობის საფუძველი.

მოპასუხე გ--------ის მუნიციპალიტეტის მერიის ზედამხედველობის

სამსახურის წარმომადგენელს სასამართლოს მიერ განსაზღვრულ ვადაში

წერილობითი შესაგებლი არ წარმოუდგენია და არც სასამართლო სხდომებზე

არ გამოცხადებულა. სხდომის დღე მისთვის ცნობილია საქართველოს

სამოქალაქო საპროცესო კოდექსის 70-78-ე მუხლებით დადგენილი წესით.

3.ფაქტობრივი გარემოებები

3.1.უდავოფაქტობრივი გარემოებები

3.1.1. გ--------ის მუნიციპალიტეტის მერიის ზედამხედველობის სამსახურის

თანამშრომლების მიერ 2018 წლის 30 ივლისს შედგენილი იქნა

ზედამხედველობის სამსახურის მითითებით გასატარებელი ღონისძიებების

შემოწმების აქტი№--, რომლის შინაარსიდან გამომდინარე 2018 წლის 2-----–---

- მითითების საფუძველზე მოსარჩელემ არ წარმოადგინა ტექნიკური

დოკუმენტაცია (მშენებლობის ნებართვა).

სასამართლო ეყრდნობა შემდეგ მტკიცებულებებს:

-სარჩელი (ს. ფ. 2-4);

-დაზუსტებული სარჩელი (ს. ფ. 19-29, 45-56, 61-73);

-გ--------ის მუნიციპალიტეტის მერიის ზედამხედველობის სამსახურის

შემოწმების№-- აქტი (ს. ფ. 5);

3.1.2. გ--------ის მუნიციპალიტეტის მერიის ზედამხედველობის სამსახურის

პირველადი სტრუქტურული ერთეულის ხელმძღვანელის 2018 წლის 30

ივლისის არქიტექტურულ-სამშენებლო საქმიანობაზე დაჯარიმების შესახებ

№-- დადგენილებით, 2018 წლის 2-----–---- მითითების საფუძველზე

ტექნიკური დოკუმენტაციის წარუდგენლობის გამო შპს ,,ჰ------ი" დაჯარიმდა

200 ლარით, ხოლო გ--------ის მუნიციპალიტეტის მერიის ზედამხედველობის

სამსახურის პირველადი სტრუქტურული ერთეულის ხელმძღვანელის 2018

წლის 20 დეკემბრის საურავის დარიცხვის შესახებ №-- დადგენილებით,

,,პროდუქტის უსაფრთხოებისა და თავისუფალი მიმოქცევის კოდექსის 43-ე

მუხლის ,,გ" პუნქტით გათვალისწინებული ჯარიმის გადაუხდელობის გამო

დაეკისრა საურავი 200ლარის ოდენობით.

სასამართლო ეყრდნობა შემდეგ მტკიცებულებებს:

- სარჩელი (ს. ფ. 2-4);

- დაზუსტებული სარჩელი (ს. ფ. 19-29, 45-56, 61-73);

- გ--------ის მუნიციპალიტეტის მერიის ზედამხედველობის სამსახურის

პირველადი სტრუქტურული ერთეულის ხელმძღვანელის 2018 წლის 30

ივლისის არქიტექტორულ-სამშენებლო დარღვევის საქმეზე მიღებული №--

დადგენილება (ს. ფ. 6-7);

-გ--------ის მუნიციპალიტეტის მერიის ზედამხედველობის სამსახურის

პირველადი სტრუქტურული ერთეულის ხელმძღვანელის 2018 წლის 20

დეკემბრის საურავის დარიცხვის შესახებ№-- დადგენილება (ს. ფ. 75);

3.1.3. გ--------ის მუნიციპალიტეტის მერიის ზედამხედველობის სამსახურის

შემოწმების №-- აქტი და გ--------ის მუნიციპალიტეტის მერიის

ზედამხედველობის სამსახურის პირველადი სტრუქტურული ერთეულის

ხელმძღვანელის 2018 წლის 30 ივლისის არქიტექტურულ-სამშენებლო

დარღვევის საქმეზე მიღებული №-- დადგენილება მოსარჩელის მიერ

გასაჩივრებული იქნა ადმინისტრაციული საჩივრით, რაც გ--------ის

მუნიციპალიტეტის მერის მოადგილის რ----- ე---ის 2018 წლის 18 ოქტომბერს

№-------- წერილით არ დაკმაყოფილდა.

სასამართლო ეყრდნობა შემდეგ მტკიცებულებებს:

- სარჩელი (ს. ფ. 2-4);

- დაზუსტებული სარჩელი (ს. ფ. 19-29, 45-56, 61-73);

- ადმინისტრაციული საჩივარი (ს. ფ. 138-139);

- გ--------ის მუნიციპალიტეტის მერის მოადგილის რ----- ე---ის 2018 წლის 18

ოქტომბერს№-------- წერილი (ს. ფ. 8 );

4.1.დადგენილი სადავოფაქტობრივი გარემოებები

4.1.1. გ--------ის მუნიციპალიტეტის მერიის და გ--------ის მუნიციპალიტეტის

მერიის ზედამხედველობის სამსახურის გასაჩივრებული

გადაწყვეტილებები მიღებული იქნა ფორმალურად, სრულყოფილი

ადმინისტრაციული წარმოების ჩატარების გარეშე, მოპასუხის მიერ

საქმის გარემოებები არ გამოკვლეულა სრულყოფილად, შეფასება არ

მიუცია იმ გარემოებისათვის, რომ გ--------ის მუნიციპალიტეტის მერიის

ზედამხედველობის სამსახურის თანამშრომლების მიერ 2018 წლის 30 ივლისს

ისე იქნა შედგენილი ზედამხედველობის სამსახურის მითითებით

გასატარებელი ღონისძიებების შემოწმების №-- აქტი, 2018 წლის 30 ივლისის

არქიტექტურულ-სამშენებლო საქმიანობაზე დაჯარიმების შესახებ№-- და გ-------

-ის მუნიციპალიტეტის მერის ზედამხედველობის სამსახურის 2018 წლის 20

დეკემბრის №-- საურავის დარიცხვის შესახებ დადგენილება, რომ არ

დაუდგენიათ აწარმოებდა თუ არა შპს ,,ჰ------"-ი სამშენებლო სამუშაოებს,

ამასთან ჩაბარდა თუ არა 2018 წლის 2-----–---- მითითება მშენელობის

ნებართვის წარდგენასთან დაკავშირებით, რაც გამორიცხავს გასაჩივრებული

გადაწყვეტილებების მიღებას ადმინისტრაციული ორგანოს მხრიდან. გარდა

არნიშნულისა, გ--------ის მუნიციპალიტეტის მერიას მოსარჩელის

ადმინისტრაციულ საჩივართან დაკავშირებით არ ჩაუტარებია

ადმინისტრაციული წარმოება, არ მიუწვევია დაინტერესებული პირები.

საქართველოს ადმინისტრაციული საპროცესო კოდექსის 17-ე მუხლის

თანახმად, მოსარჩელე ვალდებულია დაასაბუთოს თავისი სარჩელი და

წარადგინოს შესაბამისი მტკიცებულებები; მოპასუხე ვალდებულია

დაასაბუთოს თავისი შესაგებელი და წარადგინოს შესაბამისი

მტკიცებულებები. სამოქალაქო საპროცესო კოდექსის 105-ე მუხლის მე-2

ნაწილის თანახმად, სასამართლო აფასებს მტკიცებულებებს თავისი შინაგანი

რწმენით, რომელიც უნდა ემყარებოდეს მათ ყოველმხრივ, სრულ და

ობიექტურ განხილვას, რის შედეგადაც მას გამოაქვს დასკვნა საქმისათვის

მნიშვნელობის მქონე გარემოებების არსებობის ან არარსებობის შესახებ.

სასამართლო განმარტავს, რომ საპროცესო კანონმდებლობით არც ერთ

მტკიცებულებას არ აქვს წინასწარ დადგენილი სავალდებულო ძალა, რაც

გულისხმობს, რომ ყველა მტკიცებულება ექვემდებარება გამოკვლევას და

შეფასებას, წინააღმდეგ შემთხვევაში, ადმინისტრაციული წარმოების

ჩატარება საერთოდ უშინაარსოდ მიიჩნევა.

მოცემულ შემთხვევაში სასამართლო მიიჩნევს, რომ მოპასუხების მიერ არ

ყოფილა გამოკვლეული საქმის გარემოებები სრულყოფილად, არ ჩაუტარებია

ადმინისტრაციული წარმოება, შეფასება არ მიუცია იმ გარემოებისათვის

მოსარჩელეს ჩაბარებული ჰქონდა თუ არა მითითება მშენებლობის ნებართვის

წარდგენასთან დაკავშირებით. ამდენად, სასამართლოს მიაჩნია, რომ საქმეზე

შეკრებილი მტკიცებულებები არის არასაკმარისი, რის გამოც საქმეზე

დადგენილი ფაქტები ვერ იქნება მიჩნეული უტყუარად.

სამოტივაციო ნაწილი:
5. შემაჯამებელი სასამართლოდასკვნა

5.1. საქმეში არსებული მასალებისა და მხარეთა ახსნა-განმარტებების

მოსმენის, სარჩელის ფაქტობრივი და სამართლებრივი საფუძვლიანობის

შემოწმებისა და საქმეში არსებულ მტკიცებულებათა სამართლებრივი

შეფასების შედეგად, სასამართლო მივიდა იმ დასკვნამდე, რომ სარჩელი უნდა

დაკმაყოფილდეს ნაწილობრივ.

6. კანონები, რომლებითაც სასამართლომ იხელმძღვანელა

საქართველოს ზოგადი ადმინისტრაციული კოდექსი; ,,პროდუქტის

უსაფრთხოებისა და თავისუფალი მიმოქცევის კოდექსი;

7. სამართლებრივი შეფასება

საქართველოს ადმინისტრაციული საპროცესო კოდექსის 22-ე მუხლის

შესაბამისად, სარჩელი შეიძლება აღიძრას ადმინისტრაციულ-

სამართლებრივი აქტის ბათილად ცნობის ან ძალადაკარგულად

გამოცხადების მოთხოვნით.

სასამართლო მიუთითებს, რომ გასაჩივრებული გადაწყვეტილებები - გ--------

ის მუნიციპალიტეტის ზედამხედველობის სამსახურის 2018 წლის 30

ივლისის №-- შემოწმების აქტი, გ--------ის მუნიციპალიტეტის მერიის

ზედამხედველობის სამსახურის პირველადი სტრუქტურული ერთეულის

ხელმძღვანელის 2018 წლის 30 ივლისის №-- არქიტექტურულ-სამშენებლო

საქმიანობაზე დაჯარიმების შესახებ დადგენილება და გ--------ის

მუნიციპალიტეტის მერის მოადგილის რ----- ე---ის 2018 წლის 18 ოქტომბერს

№-------- წერილი წარმოადგენს საქართველოს ზოგადი ადმინისტრაციული

კოდექსით გათვალისწინებულ ინდივიდუალურ ადმინისტრაციულ-

სამართლებრივ აქტებს და აღნიშნული აქტების კანონშესაბამისობა, მისი

გამოცემის დროისათვის მოქმედ სამართლებრივ ნორმებთან, სასამართლომ

უნდა შეამოწმოს მოცემული სარჩელის ფარგლებში.

საქართველოს ადმინისტრაციული საპროცესო კოდექსის 32-ე მუხლის

პირველი ნაწილის შესაბამისად, ამ კოდექსის 22-ე მუხლში აღნიშნულ

სარჩელთან დაკავშირებით სასამართლო უფლებამოსილია გამოიტანოს

გადაწყვეტილება ადმინისტრაციული აქტის ბათილად ცნობის შესახებ თუ

ადმინისტრაციული აქტი ეწინააღმდეგება კანონს და ის პირდაპირ და

უშუალო (ინდივიდუალურ) ზიანს აყენებს მოსარჩელის კანონიერ უფლებას,

ან ინტერსს ან უკანონოდ ზღუდავს მას.

საქართველოს ტერიტორიაზე მშენებლობის ნებართვასთან დაკავშირებულ

საჯარო სამართლებრივ ურთიერთობათა რეგულირების წესებს, მათ შორის

მშენებლობის ნებართვის გაცემის, სანებართვო პირობების შესრულებისა და

შენობა-ნაგებობის ექსპლუატაციაში მიღების პროცესს, განსაზღვრავს

საქართველოს მთავრობის 2009 წლის 24 მარტის №57 დადგენილება

მშენებლობის ნებართვის გაცემის წესისა და სანებართვო პირობების

შესახებ. აღნიშნული დადგენილების 30-ე მუხლის მიხედვით, ადგილობრივ

დონეზე მშენებლობის ნებართვის რეგულირებას ახორციელებენ შესაბამისი

თვითმმართველი ერთეულის წარმომადგენლობითი და აღმასრულებელი

ორგანოები ,,ადგილობრივი თვითმმართველობის შესახებ" საქართველოს

ორგანული კანონის შესაბამისად. ამავე ნორმის 31-ე მუხლით კი

დადგენილია მშენებლობის ნებართვის გაცემისათვის უფლებამოსილი

ადგილობრივი თვითმმართველი ერთეულის აღმასრულებელი ორგანოების

კომპეტენცია.

,,პროდუქტის უსაფრთხოებისა და თავისუფალი მიმოქცევის კოდექსის'' მე-4

თავი არეგულირებს მომეტებული ტექნიკური საფრთხის შემცველ

ობიექტებს და მათთან დაკავშირებულ პროცესებს, რომელთა წარმოება,

მშენებლობა, მონტაჟი, შენახვა, ტრანსპორტირება, ბრუნვა, გამოყენება და

განადგურება შეიცავს ნგრევის, აფეთქების, ემისიისა და ინტოქსიკაციის

შესაძლებლობას და არის მომეტებული რისკი ადამიანის სიცოცხლის,

ჯანმრთელობის, საკუთრებისა და გარემოსთვის. ამავე კოდექსის მე-14

მუხლის მეორე ნაწილის ,,ა" ქვეპუნქტის თანახმად, სამშენებლო

საქმიანობაზე ზედამხედველობის სფეროში ამ თავის მოქმედება

ვრცელდება: ა) პირების, აგრეთვე ამხანაგობების საქმიანობაზე, რომლის

დროსაც ხორციელდება შენობა-ნაგებობის, მისი ელემენტების,

კონსტრუქციული სისტემების ან კვანძების მშენებლობა, მონტაჟი,

დემონტაჟი და სხვა სამშენებლო სამუშაოები;

საქართველოს კანონის ,,პროდუქტის უსაფრთხოებისა და თავისუფალი

მიმოქცევის კოდექსის'' 15-ე მუხლის ,,ღ'' ქვეპუნქტის თანახმად, მითითება

განმარტებულია საჯარო სამართლის იურიდიული პირის − ტექნიკური და

სამშენებლო ზედამხედველობის სააგენტოს მიერ სამშენებლო საქმიანობაზე

დამრღვევის მიმართ გაცემული შენიშვნა შეუსაბამობაზე და მოთხოვნა,

რომელიც განსაზღვრავს გონივრულ ვადას, რომელშიც დამრღვევმა უნდა

შეასრულოს მითითებაში მოცემული პირობები სამშენებლო

სამართალდარღვევის გამოსასწორებლად; ხოლო დასახელებული ნორმის

მე-16 მუხლის მეორე ნაწილის ,,ზ" ქვეპუნქტის თანახმად, ტექნიკური და

სამშენებლო ზედამხედველობის სააგენტო: გასცემს მითითებას ან/და

განსაზღვრავს გონივრულ ვადას შეუსაბამობის გამოსწორებისათვის. მე-19

მუხლის მე-13-16 ნაწილების შესაბამისად კი, მითითება ფორმდება აქტის

სახით, რომლის ერთი ასლი გადაეცემა ობიექტის მფლობელს, ხოლო მეორე

ინახება ინსპექტირების ორგანოში. მითითების გაცნობად ჩაითვლება

ინსპექტირების განმახორციელებელი პირის მიერ ობიექტის

უსაფრთხოებისთვის პასუხისმგებელი პირისათვის მითითების შინაარსის

გაცნობა და მითითების გადაცემა, რომლის მიღებას პირი ხელმოწერით

ადასტურებს, ხოლო აღნიშნულის შეუძლებლობის შემთხვევაში –

მითითების ობიექტის თვალსაჩინო ადგილზე განთავსება. მითითება

სამშენებლო სამართალდარღვევის საქმის წარმოების დაწყების საფუძველია

და იგი გასაჩივრდება დადგენილებასთან ერთად. მითითების დედანი და

ერთი ასლი გადაეცემა ობიექტის მფლობელს (ან მის წარმომადგენელს)

შემოწმების ჩატარებიდან 1 დღის ვადაში. ინსპექტირების ოქმის ერთი ასლი

რჩება ინსპექტირების ორგანოში, ხოლო თუ ტექნიკურ ინსპექტირებას

ახორციელებს აკრედიტებული ინსპექტირების ორგანო, ერთი ასლი

წარედგინება ტექნიკური და სამშენებლო ზედამხედველობის სააგენტოს.

საქართველოს კანონი ,,პროდუქტის უსაფრთხოებისა და თავისუფალი

მიმოქცევის კოდექსის'' 25-ე მუხლი განსაზღვრავს სამშენებლო

სამართალდარღვევის საქმის წარმოების წესს. კერძოდ,– დასახელებული

მუხლის მე-2 ნაწილის თანახმად, სამშენებლო საქმიანობაზე სახელმწიფო

ზედამხედველობის ორგანო სამართალდარღვევის საქმის წარმოებას იწყებს

დამრღვევის მიმართ მითითების გაცემით, გარდა ამ მუხლის 23-ე ნაწილით

გათვალისწინებული შემთხვევებისა. ამავე ნორმის 45-ე მუხლის ,,გ''

ქვეპუნქტის (სადავო პერიოდში მოქმედი) მოთხოვნებიდან გამომდინარე,

უნებართვო მშენებლობის, რეკონსტრუქციის ან/და დემონტაჟის წარმოება:

მუნიციპალიტეტის დასახლებაში – დაბაში ან სოფელში, გარდა ამ კოდექსის

44-ე მუხლში აღნიშნული ტერიტორიისა, – გამოიწვევს დაჯარიმებას 200

ლარით.

დასახელებული ნორმების ანალიზის საფუძველზე ნათელია, რომ ამ

კონკრეტულ შემთხვევაში გ--------ის მუნიციპალიტეტის მერიის

ზედამხედველობის სამსახურის პირველადი სტრუქტურული ერთეული

წარმოადგენს სამშენებლო საქმიანობაზე სახელმწიფო ზედამხედველობის

უფლებამოსილ ადმინისტრაციულ ორგანოს და სწორედ მის კომპეტენციას

განეკუთვნება სამშენებლო საქმიანობის პროცესში მშენებლობის

კონტროლი, დარღვევის გამოვლენა და შესაბამისი პასუხისმგებლობის

დაკისრება. ამასთან სამშენებლო საქმიანობაზე დარღვევების გამო ობიექტი

მფლობელს ეძლევა მითითება არსებული ხარვეზების გამოსწორებისათვის,

აღნიშნული მიმართვა უნდა გადაეცეს მხარე, რაც მიმღებმა უნდა

დაადასტუროს ხელმოწერით, ხოლო აღნიშნულის შეუძლებლობის

შემთხვევაში – მითითების ობიექტის თვალსაჩინო ადგილზე განთავსება.

განსახილველ შემთხვევაში ადმინისტრაციულმა ორგანომ ვერ წარმოადგინა

მტკიცებულება იმის თაობაზე, რომ 2018 წლის 2-----–---- მითითება

მშენელობის ნებართვის წარდგენასთან დაკავშირებით გადაეცა მხარეს, ან

განთავსდა მითითების ობიექტის თვალსაჩინო ადგილზე. მითითების

შესურულებლობის გამო გ--------ის მუნიციპალიტეტის მერიის

ზედამხედველობის სამსახურის თანამშრომლების მიერ 2018 წლის 30

ივლისს ზედამხედველობის სამსახურის მითითებით გასატარებელი

ღონისძიებების შემოწმების №-- აქტი, 2018 წლის 30 ივლისის

არქიტექტურულ-სამშენებლო საქმიანობაზე დაჯარიმების შესახებ №--

დადგენილება ისე იქნა შედგენილი, რომ მხარეს 2018 წლის 2-----–---- გ--------ის

მუნიციპალიტეტის მერიის ზედამხედველობის სამსახურის №30 მითითება

სამშენებლო საქმიანობაზე ტექნიკური დოკუმენტაციის წარდგენის თაობაზე

არ ჩაბარებია. (აღნიშნულის დამადასტურებელი მტკიცებულება

სასამართლოში არ წარმოდგენილა)

საქართველოს ადმინისტრაციულ სამართალდარღვევათა კოდექსის მე-

2 მუხლის თანახმად, ადმინსიტრაციულ სამართალდარღვევათა

შესახებ საქართველოს კანონმდებლობა შედგება ადმინისტრაციულ

სამართალდარღვევათა შესახებ ამ კოდექსისა და საქართველოს სხვა

საკანონმდებლო აქტებისაგან. ამავე კოდექსის მე-8 მუხლი ადგენს, რომ

არავის არ შეიძლება შეეფარდოს ზემოქმედების ზომა ადმინისტრაციული

სამართალდარღვევის გამო, თუ არა კანონმდებლობით დადგენილ

საფუძველზე და წესით. ადმინისტრაციულ სამართალდარღვევათა საქმეებს

აწარმოებენ კანონიერების მკაცრი დაცვის საფუძველზე. საამისოდ

უფლებამოსილი ორგანოები და თანამდებობის პირნი ადმინისტრაციული

ზემოქმედების ზომებს შეუფარდებენ თავიანთი კომპეტენციის ფარგლებში,

კანონმდებლობის ზუსტი შესაბამისობით.

ამასთან, ამავე კოდექსის მე-10 მუხლის მიხედვით, ადმინისტრაციულ

სამართალდარღვევად (გადაცდომად) ჩაითვლება სახელმწიფო ან

საზოგადოებრივი წესრიგის, საკუთრების, მოქალაქეთა უფლებებისა და

თავისუფლებების, მმართველობის დადგენილი წესის ხელმყოფი

მართლსაწინააღმდეგო, ბრალეული (განზრახი ან გაუფრთხილებელი)

მოქმედება ან უმოქმედობა, რომლისთვისაც კანონმდებლობით

გათვალისწინებულია ადმინისტრაციული პასუხისმგებლობა. ამავე კოდექსის

33-ე მუხლის თანახმად, ადმინისტრაციული სამართალდარღვევისათვის

სახდელი დაედება იმ ნორმატიული აქტით დაწესებულ ფარგლებში, რომელიც

ითვალისწინებს პასუხისმგებლობას ადმინისტრაციულ

სამართალდარღვევისათვის ამ კოდექსის და ადმინისტრაციულ

სამართალდარღვევათა შესახებ სხვა აქტების ზუსტი შესაბამისობით.

სახდელის დადებისას მხედველობაში მიიღება ჩადენილი

სამართალდარღვევის ხასიათი, დამრღვევის პიროვნება, მისი ბრალის

ხარისხი, ქონებრივი მდგომარეობა, პასუხისმგებლობის შემამსუბუქებელი და

დამამძიმებელი გარემოებანი.

სასამართლო მიიჩნევს, რომ განსახილველ შემთხვევაში უტყუარად არ

დასტურდება კანონით გათვალისწინებული მითითების

შეუსრულებლობისათვის ან/და არაჯეროვნად შესრულებისათვის ჯარიმის

დაკისრების საფუძვლები.

საქართველოს ზოგადი ადმინისტრაციული კოდექსის მე-601 მუხლის პირველი

ნაწილით განსაზღვრულია, თუ რა შემთხვევაში შეიძლება ჩაითვალოს

ადმინისტრაციულ-სამართლებრივი აქტი ბათილად. აღნიშნული მუხლის

თანახმად, ადმინისტრაციულ-სამართლებრივი აქტი ბათილია თუ იგი

ეწინააღმდეგება კანონს ან არსებითად დარღვეულია მისი მომზადების ან

გამოცემის კანონმდებლობით დადგენილი სხვა მოთხოვნები. ამავე ნორმის მე-2

ნაწილის შესაბამისად, ადმინისტრაციულ-სამართლებრივი აქტის მომზადების

ან გამოცემის წესის არსებით დარღვევად ჩაითვლება ადმინისტრაციულ-

სამართლებრივი აქტის გამოცემა ამ კოდექსის 32-ე ან 34-ე მუხლით

გათვალისწინებული ადმინისტრაციული წარმოების სახის დარღვევით ანდა

კანონის ისეთი დარღვევა, რომლის არსებობის შემთხვევაში მოცემულ

საკითხზე მიღებული იქნებოდა სხვაგვარი გადაწყვეტილება.

სასამართლო მიიჩნევს, რომ გ--------ის მუნიციპალიტეტის მერიის და გ-----

---ის მუნიციპალიტეტის მერიის ზედამხედველობის სამსახურის

გასაჩივრებული გადაწყვეტილებები მიღებული იქნა ფორმალურად,

სრულყოფილი ადმინისტრაციული წარმოების ჩატარების გარეშე,

მოპასუხის მიერ საქმის გარემოებები არ გამოკვლეულა

სრულყოფილად, შეფასება არ მიუცია იმ გარემოებისათვის, რომ გ--------

ის მუნიციპალიტეტის მერიის ზედამხედველობის სამსახურის

თანამშრომლების მიერ 2018 წლის 30 ივლისს ისე იქნა შედგენილი

ზედამხედველობის სამსახურის მითითებით გასატარებელი

ღონისძიებების №-- შემოწმების აქტი, 2018 წლის 30 ივლისის

არქიტექტურულ-სამშენებლო საქმიანობაზე დაჯარიმების შესახებ №--

და გ--------ის მუნიციპალიტეტის მერის ზედამხედველობის სამსახურის

2018 წლის 20 დეკემბრის №-- საურავის დარიცხვის შესახებ

დადგენილება, რომ არ დაუდგენიათ აწარმოებდა თუ არა შპს ,,ჰ------"-ი

სამშენებლო სამუშაოებს და ჩაბარდა თუ არა 2018 წლის 2-----–----

მითითება მშენებლობის ნებართვის წარდგენასთან დაკავშირებით, რაც

გამორიცხავს გასაჩივრებული გადაწყვეტილებების მიღებას

ადმინისტრაციული ორგანოს მხრიდან. გარდა აღნიშნულისა, გ--------ის

მუნიციპალიტეტის მერიას მოსარჩელის ადმინისტრაციულ საჩივართან

დაკავშირებით არ ჩაუტარებია ადმინისტრაციული წარმოება, არ

მიუწვევია დაინტერესებული პირები.

სასამართლო განმარტავს, რომ სასამართლოს უფლებამოსილება სადავო

საკითხის გადაუწყვეტლად ბათილად ცნოს ადმინისტრაციული ორგანოს მიერ

მიღებული ადმინისტრაციული აქტი, განსაზღვრულია საქართველოს

ადმინისტრაციული საპროცესო კოდექსის 32-ე მუხლის მე-4 ნაწილით, კერძოდ,

აღნიშნული ნორმის თანახმად, თუ სასამართლო მიიჩნევს, რომ

ინდივიდუალური ადმინისტრაციულ-სამართლებრივი აქტი გამოცემულია

საქმისათვის არსებითი მნიშვნელობის გარემოების გამოკვლევისა და

შეფასების გარეშე, რაც მოცემულ შემთხვევაში სახეზეა, იგი უფლებამოსილია

სადავო საკითხის გადაუწყვეტლად ბათილად ცნოს იგი და დაავალოს

ადმინისტრაციულ ორგანოს ამ გარემოებათა გამოკვლევისა და შეფასების

შემდეგ გამოსცეს ახალი ადმინისტრაციულ-სამართლებრივი აქტი.

სასამართლო ამ გადაწყვეტილებას იღებს, თუ ინდივიდუალური

ადმინისტრაციულ-სამართლებრივი აქტის ბათილად ცნობისათვის არსებობს

მხარის გადაუდებელი კანონიერი ინტერესი _ რაც მოცემულ შემთხვევაში

სახეზეა.

საქართველოს ზოგადი ადმინისტრაციული კოდექსის 53-ე მუხლის პირველი

ნაწილის თანახმად, ,,წერილობითი ფორმით გამოცემული ინდივიდუალური

ადმინისტრაციულ-სამართლებრივი აქტი უნდა შეიცავდეს წერილობით

დასაბუთებას”. ამავე მუხლის მე-5 ნაწილის თანახმად, ,,ადმინისტრაციული

ორგანო უფლებამოსილი არ არის თავისი გადაწყვეტილება დააფუძნოს იმ

გარემოებებზე, ფაქტებზე, მტკიცებულებებზე ან არგუმენტებზე, რომლებიც არ

იქნა გამოკვლეული და შესწავლილი ადმინისტრაციული წარმოების დროს”.

სასამართლოს მოსაზრებით, ადმინისტრაციული საპროცესო კოდექსის 32.4.

მუხლით მინიჭებული უფლებამოსილება სასამართლომ უნდა გამოიყენოს იმ

ვითარებაში, როცა სასამართლო წესით ვერ ხერხდება ფაქტობრივი

გარემოებების დადგენა და შეფასება. შესაბამისად, შეუძლებელი ხდება სადავო

ადმინისტრაციული აქტის მატერიალური კანონიერების შეფასება. აღნიშნული

პროცესუალური შესაძლებლობა ემსახურება ადმინისტრაციული ორგანოების

მიერ განხორციელებულ მმართველობის კანონიერებაზე სასამართლო

კონტროლის სრულფასოვან რეალიზაციას და მართლმსაჯულების ეფექტიან

განხორციელებას. იმ პირობებში, როცა ადმინისტრაციულ ორგანოს საერთოდ

არ მოუხდენია ფაქტობრივი გარემოებების დადგენა _ შეფასება,

ადმინისტრაციულ სამართალწარმოებაში შეუძლებელი ხდება მათი

გამოკვლევა. მოპასუხე ადმინისტრაციულმა ორგანომ სადავო აქტის

გამოცემისას ობიექტურად არ გამოიკვლია საქმის გარემოებები და არ

შეასრულა კანონით მისთვის დაკისრებული მოვალეობები, რის შედეგადაც მათ

მიერ მიღებული გადაწყვეტილება არ შეესაბამება კანონმდებლობის

მოთხოვნებს.

საქართველოს ზოგადი ადმინისტრაციული კოდექსის 178-ე მუხლის პირველი

ნაწილის თანახმად თუ კანონით ან მის საფუძველზე გამოცემული

კანონქვემდებარე აქტით სხვა რამ არ არის დადგენილი, ადმინისტრაციულ

საჩივარს განიხილავს და გადაწყვეტს ადმინისტრაციულ-სამართლებრივი

აქტის გამომცემი ადმინისტრაციული ორგანო, თუ იქ არსებობს

ადმინისტრაციულ-სამართლებრივი აქტის გამომცემი თანამდებობის პირის ან

სტრუქტურული ქვედანაყოფის ზემდგომი თანამდებობის პირი. ამავე მუხლის

მეორე ნაწილის თანახმად ადმინისტრაციული ორგანოს ხელმძღვანელი

თანამდებობის პირის მიერ გამოცემული ადმინისტრაციულ-სამართლებრივი

აქტის თაობაზე წარდგენილ საჩივარს განიხილავს და გადაწყვეტს ზემდგომი

ადმინისტრაციული ორგანო.

საქართველოს ზოგადი ადმინისტრაციული კოდექსის 185-ე მუხლის თანახმად,

თუ ამ თავით სხვა რამ არ არის დადგენილი, ადმინისტრაციულ საჩივართან

დაკავშირებით ადმინისტრაციული წარმოებისას გამოიყენება მარტივი

ადმინისტრაციული წარმოების წესები. საქართველოს ზოგადი

ადმინისტრაციული კოდექსის 96-ე მუხლის პირველი ნაწილის თანახმად

ადმინისტრაციული ორგანო ვალდებულია ადმინისტრაციული წარმოებისას

გამოიკვლიოს საქმისათვის მნიშვნელობის მქონე ყველა გარემოება და

გადაწყვეტილება მიიღოს ამ გარემოებათა შეფასებისა და ურთიერთშეჯერების

საფუძველზე. ამავე მუხლის მეორე ნაწილის თანახმად დაუშვებელია,

ინდივიდუალური ადმინისტრაციულ-სამართლებრივი აქტის გამოცემას

საფუძვლად დაედოს ისეთი გარემოება ან ფაქტი, რომელიც კანონით

დადგენილი წესით არ არის გამოკვლეული ადმინისტრაციული ორგანოს მიერ.

ამავე კოდექსის 201-ე მუხლის პირველი ნაწილის თანახმად ადმინისტრაციულ

ორგანოს ადმინისტრაციული საჩივრის განხილვის შედეგად გამოაქვს

ერთერთი შემდეგი გადაწყვეტილება: ა) ადმინისტრაციული საჩივრის

დაკმაყოფილების შესახებ; ბ) ადმინისტრაციული საჩივრის დაკმაყოფილებაზე

უარის თქმის თაობაზე; გ) ადმინისტრაციული საჩივრის ნაწილობრივ

დაკმაყოფილების შესახებ. ამავე მუხლის მესამე ნაწილის თანახმად კი

ადმინისტრაციულ საჩივართან დაკავშირებულ ადმინისტრაციულ-

სამართლებრივ აქტს კანონიერებისა და მიზანშეწონილობის თვალსაზრისით

ამოწმებს ადმინისტრაციული ორგანო. ადმინისტრაციული საჩივრის

განმხილველი ადმინისტრაციული ორგანო ვალდებულია შეამოწმოს,

აკმაყოფილებს თუ არა ადმინისტრაციულ-სამართლებრივი აქტი კანონის იმ

მოთხოვნას, რომელიც ადმინისტრაციული საჩივრის წარმდგენ პირს ანიჭებს

რაიმე უფლებას ან უპირატესობას.

განსახილველ შემთხვევაში დადგენილია, რომ გ--------ის მუნიციპალიტეტის

მერის მოადგილის რ----- ე---ის 2018 წლის 18 ოქტომბერს №--------

გადაწყვეტილებით ადმინისტრაციული საჩივარი არ დაკმაყოფილდა იმ

საფუძვლით, რომ დარღვევა გამოვლენილი იქნა საამისოდ უფლებამოსილი გ---

-----ის მუნიციპალიტეტის მერიის ზედამხედველობის სამსახურის მიერ,

რაზედაც შედგა შესაბამისი დოკუმენტაცია და მხარეს ეცნობა დადგენილი

წესით მისთვის თვალსაჩინო ადგილზე განთავსების გზით, თუმცა

აღნიშნულის დამადასტურებელი რაიმე მტკიცებულება მხარეს სასამართლოში

არ წარმოუდგენია.

საქართველოს ზოგადი ადმინისტრაციული კოდექსის 5.1. მუხლში

რეგლამენტირებულია ადმინისტრაციული ორგანოს უფლებამოსილების

განხორციელების სავალდებულო პრინციპი _ უფლებამოსილების

განხორციელება კანონის საფუძველზე, რაც ნიშნავს, რომ ადმინისტრაციულ

ორგანოს ეკრძალება კანონმდებლობის მოთხოვნის საწინააღმდეგოდ

განახორციელოს რაიმე მოქმედება.

საკასაციო სასამართლომ (საქართველოს უზენაესი სასამართლოს 2014 წლის 23

სექტემბრის გადაწყვეტილება საქმეზე №ბს-246-243 (კ-14) გადაწყვეტილებაში

განმარტა, რომ ,,ინდივიდუალური ადმინისტრაციულ-სამართლებრივი აქტის

დასაბუთების კანონისმიერი ვალდებულება განპირობებულია იმ გარემოებით,

რომ ადმინისტრაციული ორგანო შებოჭოს სამართლით და მოაქციოს

თვითკონტროლის ფარგლებში, რამდენადაც გადაწყვეტილების მიღება უნდა

ეფუძნებოდეს კონკრეტულ გარემოებებს და ფაქტებს, სწორედ რომელთა

შეფასებასაც ადმინისტრაციული ორგანო მიჰყავს საკითხის ამა თუ იმ

გადაწყვეტამდე, ანუ სწორედ კონკრეტული ფაქტები და საქმის გარემოებები

განსაზღვრავს გადაწყვეტილების იურიდიულ შედეგს და არაპირიქით.

ადმინისტრაციული წარმოების ჩატარება მოიცავს ადმინისტრაციული

ორგანოს უმნიშვნელოვანეს პროცედურულ ვალდებულებას - გამოიკვლიოს

საქმისათვის მნიშვნელობის მქონე ყველა გარემოება და გადაწყვეტილება

მიიღოს ამ გარემოებათა შეფასებისა და ურთიერთშეჯერების საფუძველზე.

საქართველოს ზოგადი ადმინისტრაციული კოდექსის ეს უმნიშვნელოვანესი

იმპერატიული ხასიათის დანაწესი ემსახურება საჯარო მმართველობის

კანონიერების პრინციპს, რამდენადაც ყოველი მმართველობითი

გადაწყვეტილების მიღება უნდა ეფუძნებოდეს განსახილველი საკითხის

გარემოებებისა და ფაქტების ობიექტურ შესწავლა-გამოკვლევას, რომლის

შეფასებიდან უნდა გამომდინარეობდეს საკითხის გადასაწყვეტად

ჩამოყალიბებული დასკვნა. ამ ვალდებულების შესრულება ემსახურება

ადმინისტრაციული ორგანოს ასევე უმნიშვნელოვანეს - მიღებული

გადაწყვეტილების დასაბუთების ვალდებულებას -ადმინისტრაციულმა

ორგანომ უნდა ახსნას, განმარტოს, დაასაბუთოს, თუ რატომ, რა

ფაქტებზე დაყრდნობით მიიღო ამგვარი გადაწყვეტილება, გარდა

აღნიშნულისა, გადაწყვეტილების დასაბუთება აუცილებელია

ადრესატისათვის, რათა შეაფასოს მისი მართლზომიერება, დარწმუნდეს მის

კანონშესაბამისობაში, ხოლო უფლების დარღვევის განცდის შემთხვევაში

ისარგებლოს გასაჩივრების შესაძლებლობით, მას უნდა შეეძლოს იცოდეს რა

არგუმენტებით უნდა დაუპირისპირდეს მიღებულ გადაწყვეტილებას, რასაც

დასაბუთების გარეშე გადაწყვეტილების მიღების პირობებში, მოკლებულია.

აგრეთვე, დასაბუთებული აქტის გამოცემა აადვილებს საჩივრის ან სარჩელის

განმხილველი ორგანოების მიერ მისი კანონიერებისა და მიზანშეწონილობის

გადამოწმების პროცესს.

სადავო საკითხის ხელახალი განხილვისას ადმინისტრაციული ორგანო

მოპასუხე ვალდებულია სრულფასოვნად გამოიყენოს მისთვის ზოგადი

ადმინისტრაციული კოდექსით მინიჭებული უფლებამოსილება და

გადაწყვეტილება მიიღოს დაინტერესებულ მხარეთა მოსმენისა და კანონით

განსაზღვრული პროცედურის ჩატარების მეშვეობით.

8. საპროცესო ხარჯები

საქართველოს ადმინისტრაციული საპროცესო კოდექსის მე-10 მუხლის მე-2

ნაწილის თანახმად: თუ ინდივიდუალური ადმინისტრაციულ-სამართლებრივი

აქტი გამოცემული იყო საქმის გარემოებების სათანადო გამოკვლევის გარეშე,

ადმინისტრაციული ორგანო ვალდებულია აანაზღაუროს პროცესის ხარჯები

მის სასარგებლოდ გადაწყვეტილების გამოტანის შემთხვევაშიც.

განსახილველ შემთხვევაში სასამართლომ მიიჩნია, რომ ინდივიდუალური

ადმინისტრაციულ-სამართლებრივი აქტი გამოცემული იყო საქმის

გარემოებების სათანადო გამოკვლევის გარეშე.

საქართველოს ადმინისტრაციული საპროცესო კოდექსის მე-10 მუხლისა და

სამოქალაქო საპროცესო კოდექსის 53.1. მუხლის საფუძველზე მოპასუხეებს

უნდა დაეკისროთ მოსარჩელის სასარგებლოდ მის მიერ სახელმწიფო ბაჟის

სახით გადახდილი – 100 (ასი)ლარის ანაზღაურება.

სარეზოლუციო ნაწილი:

სასამართლომ იხელმძღვანელა საქართველოს ადმინისტრაციული საპროცესო

კოდექსის პირველი, მე-2, მე-10, მე-12, მე-13, საქართველოს სამოქალაქო

საპროცესო კოდექსის მე-8, 243-244-ე, 248-249-ე, 364-ე, 367-ე, 369-ე მუხლებით

გადაწყვიტა:

1. შპს ,,ჰ------ის" წარმომადგენლის სარჩელი ნაწილობრივ დაკმაყოფილდეს;

სადავო საკითხის გადაუწყვეტლად ბათილად იქნეს ცნობილი გ--------ის

მუნიციპალიტეტის მერის მოადგილის რ----- ე---ის 2018 წლის 18 ოქტომბერს№--

------ წერილი, გ--------ის მუნიციპალიტეტის ზედამხედველობის სამსახურის

2018 წლის 30 ივლისის №-- შემოწმების აქტი, გ--------ის მუნიციპალიტეტის

მერიის ზედამხედველობის სამსახურის 2018 წლის 30 ივლისის №--

არქიტექტურულ-სამშენებლო საქმიანობაზე დაჯარიმების შესახებ

დადგენილება, გ--------ის მუნიციპალიტეტის მერის ზედამხედველობის

სამსახურის 2018 წლის 20 დეკემბრის №-- საურავის დარიცხვის შესახებ

დადგენილება და დაევალოს ადმინისტრაციულ ორგანოს საქმისთვის

მნიშვნელობის მქონე გარემოებების გამოკვლევის შემდეგ გამოსცეს ახალი

აქტი;

2. მოპასუხეს მოსარჩელის სასარგებლოდ დაეკისროს 100 (ასი) ლარის გადახდა

მის მიერ გადახდილი სახელმწიფო ბაჟის ასანაზღაურებლად;

3. გადაწყვეტილება შეიძლება გასაჩივრდეს სააპელაციო საჩივრით, 14 დღის

ვადაში, მხარეთათვის დასაბუთებული გადაწყვეტილების გადაცემის

მომენტიდან თბილისის სააპელაციო სასამართლოს ადმინისტრაციულ საქმეთა

პალატაში (ქ. თბილისი, გრ. რობაქიძის ქ. №7ა) რუსთავის საქალაქო

სასამართლოს მეშვეობით (ქ. რუსთავი, ბოსტან-ქალაქის ქ. №6).

მოსამართლე: ნ---- თ----–---–ი


